
Dagur: 21. oktober 2009
Løgtingið
Skrátal: 70-53101/4

Máltal: 071011 -/55
Løgtingsmál nr. xx/2009: Uppskot til løgtingslóg um studningslán til ítróttar- og mentanarverkløg 
Uppskot 

til

løgtingslóg um studningslán til ítróttar- og mentanarverkløg 
Studningslán

§ 1. Landsstýrismanninum verður heimilað at veita rentu og avdráttarfrítt studningslán til at keypa, byggja, útbyggja og umbyggja hølir og verkløg til ítrótt og mentan.

Stk. 2. Studningslán kann í mesta lagi vera 30% av væntaðu útreiðslunum.

Stk. 3. Tilsagnir um studningslán verða útreiðsluførdar í tí fíggjarári, tá ið bindandi tilsøgn er givin. Tilsagnarupphæddir, ið ikki eru útgoldnar við ársenda, verða fluttar til fíggjarstøðuna, har tær standa støðlaðar, til tilsøgnin endaliga verður avgreidd. 

§ 2. Studningslán kann verða veitt feløgum, sjálvsognarstovnum o.l.

Stk. 2. Studningslán verður ikki veitt einstaklingum, vinnurekandi fyritøkum ella kommunum.

§ 3. Umsókn um studningslán verður viðgjørd við grundarlagi í tørvinum í økinum.  

Stk. 2. Játtan av studningsláni er treytað av eini fíggjarætlan, og at tilsagnir eru um at fíggja restina av verkætlanini. 

§ 4. Treytin, fyri at studningslán verður veitt, er, at: 

1) felag ella sjálvsognarstovnur hevur ábyrgdina av verkætlanini

2) kommunan í økinum hevur viðmælt verkætlanina
3) keyps- ella byggiætlanin er góðkend av myndugleikanum, áðrenn farið verður undir verkætlanina 

4) lánið verður tryggjað við upprykkjandi veðrætti innan fyri 90% av metingarvirðinum og

5) viðtøkur fyri felag, sjálvsognarstovn o.l. eru  góðkendar av landsstýrismanninum, og bert kunnu broytast við samtykki hansara.

§ 5. Tilsøgn um studningslán fellur burtur, um móttakari ikki longur lýkur settar treytir fyri tilsøgnini, ella ikki er farin undir verkætlanina í seinasta lagi 2 ár eftir, at tilsøgnin er veitt.

Stk. 2. Studningslánið skal rindast aftur, um móttakari ikki lýkur ásettar treytir ella ikki megnar at fullføra ætlan innan ásetta tíð. 

Stk. 3. Studningslánið fellur til gjaldingar, um ognin verður seld, ella ikki longur verður nýtt samsvarandi viðtøkunum til ætlaða endamálið. Hesar treytir skulu tinglýsast á ognini við servitutti. 

Stk. 4. Landsstýrismaðurin kann, har serligar umstøður tala fyri hesum, víkja frá  ásetingunum í stk. 1-3.

§ 6. Landsstýrismaðurin kann í kunngerð áseta neyvari reglur og treytir fyri umsiting, herundir nær og hvussu studningslán verður veitt, um krav um fíggjarætlan, eftirlit, upplýsingarskyldu, roknskap og grannskoðan og um møguliga afturrindan av studningsláni. Harumframt kunnu ásetast reglur um tørvsmeting av hølum og verkløgum til ítrótt og mentan.

Stk. 2. Landsstýrismaðurin kann leggja mál sambært hesi lóg til annan myndugleika at umsita.

Panting

§ 7.  Øll krøv eftir hesi lóg kunnu, saman við innkrevjingarkostnaði, verða innheintað við panting. 

Stk. 2. TAKS fremur pantingina eftir reglunum í skattalógini fyri innkrevjing av skattum.

Skiftisreglur og gildiskoma

§ 8. Umsóknir og møguligar tilsagnir um stuðul til ítróttarannlegg, ungdóms- og bygdahús o.a. fella burtur við gildiskomu av hesi løgtingslóg.

§ 9. Henda løgtingslóg kemur í gildi 1. januar 2010. 

Stk. 2. Samstundis verður sett úr gildi løgtingslóg nr. 50 frá 24. mai 1974 um studning til bygging av ungdómshúsum.

1. Almennar viðmerkingar

Løgtingið hevur í mong ár játtað stuðul til bygging av ítróttaranleggum og ungdóms- og bygdahúsum. Á henda hátt hevur landið átikið sær at vera við til at stuðla menningini av ítróttarligu og mentanarligu karmunum úti um landið og harvið ítróttarliga og mentanarliga virkseminum sum heild.

Stuðulin hevur verið játtaður á løgtingsfíggjarlógini til “ítróttaranlegg” og “ungdóms- og bygdahús” undir málsøkinum Mentan.

Góður játtanarsiður er, at landsstýrismaðurin, umframt ta játtan, ið eru á fíggjarlógini, eisini hevur materiella lógarheimild at játta stuðul. t.v.s. dupulta lógarheimild. Hetta var eisini ein av niðurstøðunum undir aðalorðaskiftinum, sum Løgtingið hevði í november 2004 um ymsar stuðulsveitingar á mentanarøkinum. Afturat hesum kemur, at Landsgrannskoðanin hevur víst á vantandi lógarheimildir og tørvin at skipa økið við lóg.

Harafturat verður hildið, at tíðin er farin frá verandi lóggávu um stuðul til ungdómshús. Lógin er frá 1974, tá tørvur var á at skapa virksemi fyri tey ungu úti um landið. Virksemið millum tey ungu er nógv broytt seinnu árini, og harvið eisini krøvini til hús til ungdómin. Størru kommunurnar hava sett virkishús á stovn við starvsfólki at standa fyri virkseminum.

Virkishús og mentanarhús eru nútíðar ungdóms- og bygdahús, og aðrastaðni verða felagshús bygd, ið hýsa bæði mentanar- og ítróttarligum virksemi. Verandi stuðulslóggáva stuðlar ikki undir slíkari felagsbygging.

Serliga á ítróttarøkinum er verandi stuðulsveiting við til at halda fast í  óhepnum mynstri. Tað eru tey peningaligu sterku feløgini við nógvum limum, ið fáa størstan ágóða av stuðlinum frá landinum. Smærri ítróttargreinarnar uttanfyri miðstaðarøkið hava truplari við at hava orku til at fara undir byggiverkætlanir. 

Við hesum uppskoti verður stuðulin broyttur soleiðis, at talan verður um studningslán, har landið treytar sær, at studningslániupphæddin kann krevjast inn aftur, er grundarlag fyri tí. Í uppskotinum eru fleiri treytir og krøv, sum skulu verða lokin og sum kunnu verða grundarlag fyri afturrindan av studningsláni.

Harumframt kann landsstýrismaðurin áseta neyvari treytir og reglur fyri, nær og hvussu studningslán verður játtað, herundir krav um fíggjarætlan, eftirlit, upplýsingarskyldu, roknskap og grannskoðan hjá móttakara og um møguliga afturrindan av stuðli. Somuleiðis kunnu verða ásettar reglur um, hvussu mett verður um tørvin á verkløgum kring landið. 
Samanumtikið fær landsstýrismaðurin við hesi lóg neyðuga heimild til at áseta endamál og treytir fyri játtanini á løgtingsfíggjarlógini fyri 2010, 7.24.6.14 “Ítróttar- og mentanarverkløg.” 
Ummæli
Uppskotið er  sent til ummælis hjá Ítróttasambandi Føroya (ÍSF), Kommunusamskipan Føroya, Føroya Kommunufelagi, Kommunudeildini í Innlendismálaráðnum, Føroya Gjaldstovu og Fíggjarmálaráðnum. 
Kap. 2. Avleiðingar av uppskotinum

Fíggjarligar/búskaparligar avleiðingar

Høli og verkløg til ítrótt og mentan kosta nógv, og Mentamálaráðið viðgerð í løtuni fleiri umsóknir um stuðul. Tað er greitt at verandi árliga játtan ikki nøktar tørvin á økinum. Verandi skipan gevur heldur ikki møguleika fyri at raðfesta umsóknirnar, eins og nýggja løgtingslóg um studningslán gevur møguleika fyri.

Játtanin á løgtingsfíggjarlógini kemur í staðin fyri játtanina til ítróttaranlegg og játtanina til ungdóms- og bygdahús.

Framyvir fer landið á hvørjum ári at áseta eina upphædd á løgtingsfíggjarlógini, sum kann verða brúkt til at veita tilsagnir um studningslán úr landskassanum, sum eru rentu- og avdráttarfrí, til at keypa, byggja, útbyggja og umbyggja hølir og verkløg til ítrótt og mentan.  

Tilsagnir um studningslán verða útreiðsluførdar í tí fíggjarári, tá ið bindandi tilsøgn er givin. Tilsagnarupphæddir, ið ikki eru útgoldnar við ársenda, verða fluttar til fíggjarstøðuna, har tær standa støðlaðar, til tilsøgnin endaliga verður avgreidd.

Umsitingarligar avleiðingar
Við lógini verður størri greidleiki og gjøgnumskygni í málsviðgerðini av umsóknum um studningslán. Málini verða einfaldari at avgreiða við tað at øll skulu málsviðgerðast sbrt. somu lóggávu.  

Kommunurnar verða álagdar at taka støðu til mál sum studningslán til verkløg í kommununi. Krav verður sett um, at kommunan tekur undir við verkætlanini.
Fíggjarligar avleiðingar fyri vinnuna

Uppskotið hevur ikki fíggjarligar avleiðingar fyri vinnuna.

Avleiðingar fyri umhvørvið

Uppskotið hevur ikki avleiðingar fyri umhvørvið.

Fíggjarligar, umsitingarligar ella umhvørvisligar avleiðingar fyri serstøk øki í landinum

Uppskotið hevur ikki umsitingarligar ella umhvørvisligar avleiðingar fyri serstøk øki í landinum. Uppskotið kann hava jaliga ávirkan á serstøk øki í landinum við tað at lættari verður at fáa fíggjarligt grundarlag fyri eini verkætlan í økinum.

Avleiðingar í mun til altjóða avtalur

Uppskotið hevur ikki avleiðingar í mun til altjóða avtalur.

Sosialar avleiðingar

Uppskotið hevur ikki sosialar avleiðingar.

	  

 
	Fyri landið/lands-
myndugleikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ 
felagsskapir
	Fyri vinnuna

	Fíggjarligar/ búskaparligar avleiðingar
	Ja
	Nei
	Ja
	Ja
	Nei

	Umsitingarligar avleiðingar
	Ja
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	 

 
	Nei
	  

 


Kap. 3. Serligar viðmerkingar
Til § 1
Studningslán er rentu- og avdráttarfrítt lán. Studningslánið skal nýtast til tey í hesi lóg ásettu hølir og verkløg, sum eru tey somu sum ásett í viðmerkingunum til játtanina á løgtingsfíggjarlógaruppskotinum  2010: 7.24.6.14. Ítróttar- og mentanarverkløg.

Studningslán kann verða veitt til øll høli og verkløg til ítrótt og mentan, har frítíðarvirksemi fer fram. Lán verður ikki veitt bygdasøvnum, listasøvnum og líknandi. 

Tilsøgn um studningslán verður givin eftir umsókn. Mannagongdin er, at studningslán bert verður útgoldið verkætlanum, ið hava fingið tilsøgn, har byggingin er komin somikið væl áleiðis og sýnað av Landsverki, at ávegis útgjald kann verða goldið. 

Orðingin í stk. 2 er tikin burturúr  § 24, stk. 3 í Ll. nr. 42/2009 um “landsins játtanarskipan..  

Til § 2

Studningslán kann verða latið bæði feløgum, sjálvsognarstovnum og líknandi.

Lán verður ikki veitt einstaklingum ella kommunum. Lán verður heldur ikki veitt vinnurekandi fyritøkum, tí hesar reka virksemi við vinningi fyri eyga.

Til § 3
Orsøkin til at studningslán verður veitt skal verða, at tørvur er á ítróttaranleggi, høli til mentanarvirksemi, frítíðarvirksemi ella líkandi í økinum, og í hesum sambandi verður kannað hvørji líknandi anlegg ella høli eru í økinum.

Ein av høvuðstreytunum er, at fígging er fingin til vega fyri restini av verkætlanini. Tí verður sett sum krav, at móttakari av studningsláni skal framleggja fíggjarætlan og at tilsagnir eru  um restfígging.

Til § 4

Felag ella sjálvsognarstovnur, sum móttekur studningslán, skal kunna taka fulla ábyrgd fyri verkætlanini, tað veri seg bæði viðvíkjandi bygging og fíggjarviðurskiftum. Sett verður sum treyt, at kommunan viðmælir verkætlanini.
Keypi- ella byggiætlan skal góðkennast, áðrenn farið verður undir verkætlanina eins og viðtøkur fyri løgfrøðiligu eindina, sum stendur sum móttakari av studningsláninum, skulu vera góðkendar av landsstýrismanninum. Viðtøkurnar skulu bert kunna broytast við samtykki frá landsstýrismanninum. Verður studningslán veitt, verður tað tryggjað við veðrætti inan fyri 90% av metingarvirðinum.

Orsøkin til krav um viðtøkur er m.a. fyri  at tryggja tað endamál, sum lánið verður latið til, og tryggja, at hølini ikki verða seld øðrum til annað endamál uttan at lániuppæddin kann verða kravd goldin aftur. Somuleiðis kann verða viðkomandi at kunna staðfesta til eina og hvørja tíð, at ognin ella hølini verða nýtt samsvarandi endamálinum. Hesar upplýsingar verða eisini at síggja í tinglýsingarskránni.

Til § 5

Tilsøgn fellur burtur, um móttakari ikki longur lýkur settar treytir fyri tilsøgn. Tað verður ikki mett rímiligt at hava tilsøgn bíðandi í eitt longri tíðarskeið, tí er eitt 2 ára skeið ásett. Í metingini um, hvussu langt eitt longri tíðarskeið er og um orsøk er at víkja frá kravinum, verða atlit tikin til útlitini fyri, at verkætlanin kann verða fullførd. 

Studningslánið verður goldið út í sambandi við, at peningur skal nýtast. Verður verkætlanin ikki liðug innan ásetta tíð, og verða treytir fyri  studningsláninum tí ikki hildnar, skal útgoldin lániupphædd sum útgangsstøði rindast aftur. Til ber tó at víkja frá hesi áseting, har umstøðurnar tala fyri tí. Talan skal verða um eina meting í mun til útlitini fyri, at verkætlanin kann verða fullførd. Er talan um viðurskifti, sum eru íkomin, og sum umsøkjarin ikki sjálvur hevur ávirkan á, kann tað vera rímiligt at víkja frá tíðarásetingini.

Fyri at tryggja, at ognin eisini í framtíðini verður nýtt samsvarandi tí endamáli, ið studningslánið er veitt til, skal tað framganga í tinglýsingarskránni, at studningslán fellur til gjaldingar, um ognin verður seld ella verður nýtt á annan hátt, enn upprunaliga ætlað. Her verður somuleiðis møguleiki fyri at víkja frá kravinum um, at lánið fellur til gjaldingar, men talan skal vera  um serligar umstøður, t.d. fíggjarviðurskiftini hjá ánaranum ella at ognin verður nýtt til annað alment endamál, ið stórur tørvur er á í økinum. 

Til § 6

Kunngerðarheimild, har landsstýrismaðurin kann áseta neyvari reglur og treytir fyri, nær og hvussu studningslán kann verða veitt. Reglurnar verða um umsitingina av málum, um treytir um nær studningslán kann latast og hvørji krøv verða sett móttakara í sambandi við at studningslán verður latið, og um hvussu málið skal fylgjast upp yvirfyri myndugleikanum, eftir at verkætlanin er liðug. Harumframt kann verða neyðugt við yvirskipaðum reglum um, hvussu mett verður um tørvin á eini verkætlan, t.d. hvørji onnur anlegg ella høli av sama slagi eru í økinum.

Í stykki 2 fær landsstýrismaðurin heimild at leggja mál sambært hesi lóg til annan myndugleika at umsita. Orsøkin til hesa áseting er, at tað kann verða ynskiligt í framtíðini at umleggja umsitingina ella part av umsitingini av stuðulsmálum hjá Mentamálaráðunum, herundir at leggja mál um studningslán til annan sakkønan myndugleika at umsita.

Til § 7

Áseting um panting. Av tí at talan er um lán úr landskassanum, eigur landið at kunna innheinta peningin um grundarlag er fyri tí. 

Til § 8

Fleiri umsóknir liggja í Mentamálaráðnum uttan at støða er tikin til, hvussu tær skulu avgreiðast. Orsøkin er, at nóg nógvur peningur ikki hevur verið játtaður á løgtingsfíggjarlógini, og ivi hevur verið um heimildina at játta tvørturum fíggjarár. Hesir umsøkjarar verða kunnaðir um avleiðingarnar av, at henda lóg verður sett í gildi. 

Fyri nakrar av umsóknunum um stuðul er innanhýsis viðgerðin byrjað. Hesi mál fella somuleiðis burtur. Tó kunnu partar av viðgerðini nýtast, um málið gerst aktuelt sum mál um at veita studningslán. Her verður serliga hugsað um frágreiðingar frá serkønum, eitt nú Landsverk, um krøv til verkætlanina. 

Til § 9 

Áseting um gildiskomu. Lógin um studning til bygging av ungdómshúsum verður sett úr gildi. 

Mentamálaráðið xx oktober 2009

Helena Dam á Neystabø

landsstýriskvinna

Leivur Harryson

aðalstjóri

